
續命湯 

  治中風痱，身體不能自收，口不能言，冒昧不知痛

處，或拘急不得轉側。  

  麻黃、桂枝、石膏、乾薑、杏仁 四十枚 川芎、當歸、

人參、甘草 各三兩。上九味，以水一斗，煮取四升，溫服一升，當小

汗。薄覆脊，憑几坐，汗出自癒。不汗更服。無所禁，勿當風。並治脈

伏不得臥，咳逆上氣，面目浮腫。  

〔集註〕： 

    趙良曰：痱病者，營衛氣血，不養於內外，故身體不用，機關不利，

精神不治。然是證有虛，有實。虛者自飲食房勞七情感之，如內經所謂

內奪而厥，則為瘖痱之類是也。實者自風寒暑濕感之，虛者不可以實治，

治之則愈散其氣血。今此方明言中風痱，是屬營衛之實邪也，故用續命。

續命乃麻黃湯之變者，加乾薑以開血受寒邪，石膏以解肌受風邪，當歸

和血、人參益氣、川芎行血散風也。其並治咳逆上氣，面浮者，亦以為

風寒所致也。 

三生飲 

  治卒中，昏不知人，口眼歪斜，半身不遂，並痰厥，

氣厥。  



  南星 生用，一兩 川烏 去皮，生用，五錢 附子 去皮，生用，五錢 木香 二

錢。上每服五錢，薑水煎；加人參一兩。  

〔集註〕： 

   柯琴曰：風為陽邪，風中無寒，不甚傷人，惟風中挾寒，害始劇矣。

寒輕而在表者，宜發汗以逐邪；寒重而入裡者，非溫中補虛終不可救。

此取三物之大辛，大熱者，且不炮不製，更佐以木香，乘其至剛，至銳

之氣而用之，非專以治風兼以治寒也。然邪之所湊，其氣必虛，但知勇

於攻邪，若正氣虛而不支，能無倒戈之患乎？必用人參兩許以駕馭其

邪，此薛己真知確見，立於不敗之地，而收萬全之效者也。若在庸手，

必謂補住邪氣而不敢用，此謹熟陰陽，毋與眾謀，岐伯所以叮嚀致告耳。

觀其每服五錢，必四服而邪始出；今之畏事者，用烏、附分數，必製熟

而後敢用，更以芩連監制之，烏能挽回如是之危證哉？古今人不相及，

信然。本方去烏、附即星香散，治痰厥，氣厥足矣。 

稀涎千緡湯 

  治風痰不下，喉中聲如牽鋸，或中濕腫滿。  

  半夏 大者，十四枚 豬牙皂角 炙，一挺 甘草 一錢 白礬 二錢。上四

味為末，用生薑自然汁許，沖溫水一盞，調末一錢，灌之，得吐痰涎，

即醒。  

〔集註〕： 

  柯琴曰：攻邪有汗、吐、下三法，仲景於吐劑立梔子豉、瓜蒂二方，

所以導熱邪之上出，逐寒邪而外散也。其有不因外感，因醇酒厚味漸積，

凝結變為頑痰，一旦乘虛上塞咽喉，氣不得通，忽然昏仆，目反直視，

喉中聲如牽鋸，此為痰厥。先輩所云：怪證多屬於痰者，此也。非用峻

藥以攻之，頑痰不能遽退，故用生薑、半夏之辛以散之，甘草之甘以湧

之，白礬之澀以斂之，牙皂之勇以開之。此斬關奪門之勢，惟稟氣素實



而暫虛者可用，壅塞稍疏，續進他藥，不可多用以傷元氣。如平素虛弱

者，又當攻補兼施，六君子湯中加牙皂、白礬末以吐之，則庶幾矣。若

誤作中風治之，去生便遠。 

※刪補名醫方論卷三-方劑 47 

秦艽升麻湯 

  治風寒客胃，口眼喎斜，惡見風寒，四肢拘急，脈

浮而緊。  

  升麻、葛根、秦艽、白芷、防風、桂枝、甘草、人

參、芍藥、蔥白。上十味，水煎服。  

〔集註〕： 

   李中梓曰：至哉坤元！為五臟之主。木勝風淫，則倉廩之官受制，

脾主四肢，故痿痹也。口為土之外候，眼為木之外候，故俱病也。升麻、

白芷皆陽明本藥，故用為直入之兵。桂枝、芍藥和其營衛，防風、秦艽

驅散風邪，蔥根佐風藥發汗，則無微不達，又藉人參、甘草補而和之，

則大氣周流，而邪氣有不散者乎！  

 

 

 

 


